Mandáhtta Vuona sámegielaj lágaj, dåjmaj ja årnigij almulasj guoradallamij 

Duogásj 
Da gålmmå ienemusát oabllum sámegiela Vuonarijkan li nuorttasámegiella, julevsámegiella ja oarjjelsámegiella. Sámeláhka § 1-5 dættot sámegiella ja dárogiella li avtaárvvusasj giela. Da galggi liehket dássásattja sámelága 3 kapihttala mærrádusáj milta sáme gielaj birra.
Sámelága giellanjuolgadusá vaddi viesádijda gielalasj riektájt almulasj orgánaj ja dievnnofálaldagáj aktijvuodan. Ienemus oasse mærrádusájs guosski sámegiela háldadimguovlojt. Háldadimguovlon li dálla suohkana Kárásjåhkå, Guovddagæjnno, Dædno, Porsáŋgu, Unjárgga, Gájvuodna ja Loabát nuorttasáme guovlon, Divtasvuodna julevsáme guovlon ja Røyrvik ja Snåsa oarjjelsáme guovlon.
[bookmark: _GoBack]Ráddidus galggá hiebadahttet vaj sáme galggi bessat sihkarasstet ja åvddånahttet gielasa ja siján le bajemus åvdåsvásstádus vaj rijkalasj ja gasskarijkalasj riektánjuolgadusá sáme gielaj hárráj gåtseduvvi. Sámedigge háldat rudájt guovtegielakvuohtaj suohkanijn ja fylkkasuohkanijn ja le åvdåsvásstádus åvddånahttemis sáme gielajs. Suohkana, fylkkasuohkana ja stáhta etáhtajn háldadimguovlojn le åvdåsvásstádus tjadádimes sámelága giellanjuolgadusájt. Sámedikkediedádusán sáme gielaj birra 2013 dá gatjálvisá tjadáduvvi. 
Ådåstus-, háldadus- ja girkkodepartemænnta (dálla suohkan- ja ådåstuhttemdepartemænnta) le tjadádam guoradallamav sámelága giellanjuolgadusájs. Guoradallam guosská ájnnasamos gatjálvisájt ja tjuolmajt majt giellanjuolgadusá sámelágan åvdedi, aktan njuolgadusájt sáme gielaj birra ietjáj lágajn. Departemænnta le árvustallam mærrádusájt sáme gielaj birra álmmukriektálasj vælggogisvuodaj vuossti. Tjadádallam vuoset li læhkám stuorra rievddama almulasj suorge organiserimin dat rájes gå giellanjuolgadusá mierreduvvin jagen 1990, sierraláhkáj varresvuoda- ja huksosuorgen (d.d. álgadibme varresvuodaásadusájs, aktandoajmmaådåstus ja stuovesdåktårådåstus). Diedádus vuoset moadda njuolgadusájn le iehpetjielgas jåksåmmierre, ja muhtem åsijn oabme.
Sámegielaj háldadimguovllo guoskadi álgos guhtta suohkanijt nuorttasáme giellaguovlon. Dille suohkanijn gånnå sáme li álmmuga unneplågon, máhttá liehket ietjá. Njuolgadusá sáme gielaj birra binnáv guosski dákkir sieradusájt.
Stuorra oasse sáme álmmugis årru sámelága njuolgadusáj háldadimguovlo ålgusjbielen. Årromåvddånahttem vuoset moadda sáme jåhti dábálasj sáme guovlojs stuoráp sajijda ja stádajda.
Diedádusá sámegielaj birra vuoset nuorttasámegiella l nanos Sis-Finnmárkon, valla dille l várnnahis sámegielaj háldadimguovlo ålgusjbielen. Julevsámegiella ja oarjjelsámegiella libá ælládimdilen, valla li vilá riek ájtedum giela. Guoradallama sáme gielaj birra vuosedi li aj stuorra sieradusá gåktu sámegielaj háldadimguovlo suohkana gåtsedi sámelága giellanjuolgadusá mærrádusájt. 
Sáme gielaj boahtteájgge le tjanádum máhttelisvuodajda juohkka ájnna ulmutjijn le åhpatjit ja anátjit sámegielav. Uddni li hásstalusá tjanádam ájnegisá riektáj åhpadussaj ja adnuj sámegielas. Ájggeguovddelis tjuolma li tjanádum tjalmostahttemij ja diedulasjvuohtaj sáme gielaj hárráj sebrudagán, dárbbuj ulmutjijs máhtudagájn sámegielan, dárbbo terminologijas sáme gielajn ja dárbbo arenajs gånnå gielav iehtjádij aktijvuodan máhtá adnet.

Mandáhtta
Nammadus galggá udnásj årnigijt, dåjmajt ja njuolgadusájt tjielggit sámegielaj hárráj, ja árvustallat gåktu da máhtti udnásj almulasj suorge organiserimij hiebaduvvat ja sihkarasstet dåjmalasj ja avtaárvvusasj almulasj dievnastusájt sámegiellaj. Nammadus galggá sierraláhkáj árvustallat tjoavddusijt ma lulujin álkkebun dahkat giellabargov, dasi gullu aj árvustallat gåktu teknologalasj tjoavddusa máhtti sámegielaj anov nannit ja álkkebun dahkat. Nammadus galggá hiebadahkes tjoavddusijt árvustallat ma li hiebaduvvam sámegielaj målsudahkes dilijda, ja jut suohkanijn li iesjgeŋgalágásj hásstalusá ja dárbo. Nammadus galggá vejulasj tjoavddusijt árvustallat dajna ájádusájn jut dálla le jåhtuj biejaduvvam barggo váj oadtju stuoráp ja nannusap suohkanijt.

Nammadus galggá árvustallat ja buktet oajvvadusájt gåktu suohkana ja ietjá almulasj dievnastusfáladiddje máhtti åttjudit barggijt gudi sámegielav bukti. Dan aktijvuodan galggá nammadus dættodit årnigijt ja dåjmajt maj baktu ienebu sámegielajt oahppi ja adni, ja gåktu udnásj ásadusá ja infrastruktuvrra máhtti ienebut ávkken gå galggá oarjjel-, julev- ja nuorttasámegielajt åvddånahttet.

Nammadus galggá tjadádit sámelága giellanjuolgadusájt aktan sámegiela mærrádusájt ietjá lágajn, ja daj vuodon tjielgadit ja ihkap oajvvadit láhkarievddadusájt ma sámegielaj adnuj ja åhpadibmáj guosski, aktan:
· Udnásj årnik sáme giellaháldadimguovloj, aj gåktu dajda sæbrrá, ja jus galggá giellasuohkanij gaskan sieradit ja/jali hiebadahkes njuolgadusá
· Njuolgadusá ma li buorebut hiebaduvvam udnásj almulasj dievnastusájda, aktan gatjálvis jus sámegiela ano riektá ienebut bierri tjanáduvvat dievnastussaj jali ájnegis ulmutjij farra gå geográfalasj guovlluj, orgádnaj jali ásadussaj.

Jus rievddadusájt oajvvat de da galggi hiehpat Vuona rijkajgasskasasj vælggogisvuodajda. Nammadus galggá aj gehtjadit årnigijda Svierigin ja Suoman, aktan árvustallat ja ihkap buktet oajvvadusájt gåktu máhttá giellaássjij gáktuj rijkkarájáj rastá aktan barggat.

Nammadus galggá vuosedit gåktu udnásj organiserim ja åvdåsvásstádusjuohkem Sámedikke ja ietjá almulasj ásadusáj gaskan le sámegielaj hárráj, ja ihkap oajvvadit gåktu Sámedikke, stáhta, suohkanij ja ietjá almulasj ásadusáj fábmo- ja roallajuohkem luluj rievddaduvvat. Vijddásappot galggá nammadus árvustallat gåktu udnásj årnik doajmmá mij guosská gåktu sáme giellanjuolgadusáj tjuovvolibme njuolgadusájn ja gujddimgiehtadallam doajmmá, ja jus dárbaj dajt rievddadit. Nammadus galggá aj árvustallat jus giellanjuolgadusáj tjadádibme máhttá nanniduvvat buorep bagádallama, aktisasjbargo ja guládallama baktu ásadusáj gaskan, ja gåktu luluj dajt buoredit, duola dagu oahttse jali ietjá dåjmaj baktu.

Nammadus galggá guoradallat oajvvadusáj ruhtavidjurijt ja háldaduslasj hiebadallamijt. Nammadus galggá binnemusát avtav oajvvadusáv oajvvadit mij ij le divráp gå udnásj gålo.

Nammadus galggá bargonis guládallat guovdásj sáme ásadusáj ja suohkanij ja ietjá almulasj dievnastusfáladiddjij. Nammadus galggá suohkanådåstusá bargov gehtjadit ja sæmmi nammadussaj mij galggá almulasj suorge dålkkumdievnastusájt gehtjadit. Nammadus galggá aj oahpásmuvvat guoskavasj láhkabargguj giellasuorgen mav Kulturdepartemænnta dahká.

Nammadusá tjálle galggá Suohkan- ja ådåstuhttemdepartemænntaj gullut. Suohkan- ja ådåstuhttemdepartemænnta ja Sámedigge galggi dilev láhtjet nammadusá bargguj, dan vuolen jut tjálle muhtem gaskav bæssá Sámedikken barggat. Nammadus galggá ietjas guoradallamav buktet åvddål guovvamáno 15. biejve 2016. Jus ietjá prosessaj diehti le dárbbo, de soajttá nammadusás ádnu oasseguoradallamijt árabut.

